SIARAN MEDIA

21 TAPAK DIKENALPASTI UNTUK PEMBANGUNAN RUANG FIZIKAL DAN
RUANG SOSIAL & PEMBANGUNAN APLIKASI DIGITAL KRT MART

CYBERJAYA, 10 Mac -YB Datuk Aaron Ago Dagang, Menteri Perpaduan Negara telah
mempengerusikan Majlis Mesyuarat YB Menteri Perpaduan Negara bersama Exco-
Exco Perpaduan Negeri dan Exco - Exco Hal Ehwal Agama Selain Islam
(MExUnity) yang pertama bagi tahun 2025. MExUnity menjadi wadah perbincangan
di antara Menteri Perpaduan Negara dan barisan EXCO Kerajaan Negeri untuk
merancang dan melaksanakan usaha-usaha ke arah penyatupaduan rakyat melalui
program-program berteraskan perpaduan di peringkat kebangsaan dan negeri.

Antara perkara yang telah dibincangkan dalam mesyuarat pada hari ini adalah berkaitan
pelaksanaan pemutihan 584 tanah-tanah premis perpaduan, pengurusan isu-isu
perpaduan di peringkat akar umbi, dan pelaksanaan Sambutan Minggu
Perpaduan 2025. Selain itu, dalam mesyuarat ini juga dibincangkan secara terperinci
berhubung :

Pelaksanaan Projek Pembangunan Ruang Sosial dan Ruang Fizikal
sebagai tapak Perpaduan di Kawasan Rukun Tetangga (KRT)
Perumahan Strata Kos Rendah

Pembangunan ruang fizikal dan sosial yang dicadangkan berfungsi sebagai
tapak untuk penglibatan inklusif yang mendorong interaksi antara penghuni
pelbagai latar belakang dengan matlamat mencapai keharmonian sosial yang
lestari. Selain memupuk kesepaduan dalam kalangan komuniti, pembinaan
ruang ini juga merupakan satu inisiatif integrasi yang memperkukuh
kerjasama strategik antara komuniti, akademik, agensi Kerajaan, sektor
swasta dan NGO.

Sebanyak 21 tapak lokasi yang berpotensi telah dikenalpasti oleh
Kementerian Perpaduan Negara untuk pembangunan ruang fizikal dan
ruang sosial melibatkan 14 negeri. Antara cadangan projek adalah
pembinaan dewan terbuka, pembinaan taman permainan kanak-kanak,
pembinaan gazebo, sudut hijau, pusat kegiatan sukan, pusat kegiatan
komuniti berpusat, perpustakaan komuniti dan pembinaan trek berjalan.




Laporan Pencapaian Pelaksanaan Inisiatif Pemerkasaan Rukun
Tetangga Progresif

Bagi pelaksanaan inisiatif ini pada tahun 2024, sebanyak 152 Rukun
Tetangga dimodelkan sebagai penggerak komuniti progresif. Jumlah ini
melebihi sasaran awal yang ditetapkan iaitu 116 Rukun Tetangga.
Pelaksanaan projek ekonomi oleh komuniti Rukun Tetangga antara lain
bertujuan untuk membantu menjana pendapatan komuniti dan membantu
mengurangkan kos sara hidup komuniti.

Kementerian akan membangunkan Aplikasi Digital - KRT Mart bagi
memperluaskan lagi pasaran produk-produk KRT melalui aplikasi yang mesra
pengguna dan mudah diakses iaitu melalui mobile handphone.

YB Datuk Aaron Ago Dagang juga menyatakan bahawa kerjasama erat antara Kerajaan
Persekutuan dan Negeri adalah kunci dalam memastikan perpaduan negara kekal utuh
dan lestari. Kita tidak boleh mengambil ringan cabaran yang wujud, tetapi dengan
komitmen bersama dan dasar yang inklusif, kita mampu membina Malaysia yang lebih
harmoni, bersatu, dan sejahtera untuk semua.

